
ශ්රීපාර්වතීපුත්ර , මාං  පාහි  වල්ලීශ ,
ත්වත්පාදපංකේජ  සේවාරතෝऽහං , ත්වදීයාං  නුතිං
දේවභාෂාගතාං  කර්තුමාරබ්ධවානස්මි ,
සංකල්පසිද්ධිං  කෘතාර්ථං  කුරු  ත්වම්  ।

භජේ  ත්වාං  සදානංදරූපං , මහානංදදාතාරමාද්යං , පරේශං ,
කලත්රෝල්ලසත්පාර්ශ්වයුග්මං , වරේණ්යං ,
විරූපාක්ෂපුත්රං , සුරාරාධ්යමීශං ,
රවීංද්වග්නිනේත්රං , ද්විෂඩ්බාහු  සංශෝභිතං ,
නාරදාගස්ත්යකණ්වාත්රිජාබාලිවාල්මීකිව්යාසාදි
සංකීර්තිතං , දේවරාට්පුත්රිකාලිංගිතාංගං ,
වියද්වාහිනීනංදනං , විෂ්ණුරූපං , මහෝග්රං , උදග්රං ,
සුතීක්ෂං , මහාදේවවක්ත්රාබ්ජභානුං , පදාංභෝජසේවා
සමායාත  භක්තාළි  සංරක්ෂණායත්ත  චිත්තං , උමා  ශර්ව
ගංගාග්නි  ෂට්කෘත්තිකා  විෂ්ණු  බ්රහ්මේංද්ර
දික්පාල  සංපූතසද්යත්න  නිර්වර්තිතෝත්කෘෂ්ට
සුශ්රීතපෝයජ්ඤ  සංලබ්ධරූපං , මයූරාධිරූඪං ,
භවාංභෝධිපෝතං , ගුහං  වාරිජාක්ෂං , ගුරුං  සර්වරූපං ,
නතානාං  ශරණ්යං , බුධානාං  වරේණ්යං , සුවිජ්ඤානවේද්යං
, පරං , පාරහීනං , පරාශක්තිපුත්රං , ජගජ්ජාල  නිර්මාණ
සංපාලනාහාර්යකාරං , සුරාණාං  වරං , සුස්ථිරං ,
සුංදරාංගං , ස්වභාක්තාංතරංගාබ්ජ  සංචාරශීලං ,
සුසෞංදර්යගාංභීර්ය  සුස්ථෛර්යයුක්තං ,
ද්විෂඩ්බාහු  සංඛ්යායුධ  ශ්රේණිරම්යං , මහාංතං ,
මහාපාපදාවාග්නි  මේඝං , අමෝඝං , ප්රසන්නං , අචිංත්ය
ප්රභාවං , සුපූජා  සුතෘප්තං , නමල්ලෝක  කල්පං , අඛංඩ
ස්වරූපං , සුතේජෝමයං , දිව්යදේහං ,
භවධ්වාංතනාශායසූර්යං , දරෝන්මීලිතාංභෝජනේත්රං ,
සුරානීක  සංපූජිතං , ලෝකශස්තං ,
සුහස්තාධෘතානේකශස්ත්රං , නිරාලංබමාභාසමාත්රං
ශිඛාමධ්යවාසං , පරං  ධාමමාද්යංතහීනං , සමස්තාඝහාරං ,
සදානංදදං , සර්වසංපත්ප්රදං , සර්වරෝගාපහං ,
භක්තකාර්යාර්ථසංපාදකං , ශක්තිහස්තං ,
සුතාරුණ්යලාවණ්යකාරුණ්යරූපං , සහස්රාර්ක  සංකාශ
සෞවර්ණහාරාළි  සංශෝභිතං , ෂණ්මුඛං , කුංඩලානාං



විරාජත්සුකාංත්යං  චිත්තේර්ගංඩභාගෛඃ  සුසංශෝභිතං
, භක්තපාලං , භවානීසුතං , දේවමීශං , කෘපාවාරිකල්ලෝල
භාස්වත්කටාක්ෂං , භජේ  ශර්වපුත්රං , භජේ  කාර්තිකේයං ,
භජේ  පාර්වතේයං , භජේ  පාපනාශං , භජේ  බාහුලේයං , භජේ
සාධුපාලං , භජේ  සර්පරූපං , භජේ  භක්තිලභ්යං , භජේ
රත්නභූෂං , භජේ  තාරකාරිං , දරස්මේරවක්ත්රං ,
ශිඛිස්ථං , සුරූපං , කටින්යස්ත  හස්තං , කුමාරං , භජේऽහං
මහාදේව , සංසාරපංකාබ්ධි  සම්මග්නමජ්ඤානිනං
පාපභූයිෂ්ඨමාර්ගේ  චරං  පාපශීලං , පවිත්රං  කුරු  ත්වං
ප්රභෝ , ත්වත්කෘපාවීක්ෂණෛර්මාං  ප්රසීද , ප්රසීද
ප්රපන්නාර්තිහාරාය  සංසිද්ධ , මාං  පාහි  වල්ලීශ ,
ශ්රීදේවසේනේශ , තුභ්යං  නමෝ  දේව , දේවේශ , සර්වේශ ,
සර්වාත්මකං , සර්වරූපං , පරං  ත්වාං  භජේऽහං  භජේऽහං
භජේऽහම්  ।

ඉති  ශ්රී  ෂණ්මුඛ  දංඩකම්  ॥

